
КАЛІ МЫ БЫЛІ МАЛАДЫМІ 

 

 
 

Час мае адну вельмі важную здольнасць – пакрываць забыццём любую падзею: радасную і 

трагічную. І гэта добра, іначай псіхіка чалавека не вытрымала б нагрузкі, якую на яе ўскладае 

жыццё. I ўсё ж ёсць моманты, якія не падуладныя часу, іх не сцірае дагодлівая памяць, а толькі 

крыху прыцішае боль.  

Дзень 15 лістапада для маёра запасу, кавалера ордэна Чырвонай Зоркі і ўдзельніка 

ваенных дзеянняў у Афганістане Валерыя Гмырака, – як другі дзень нараджэння і другі дзень 

памяці, акрамя 15 лютага, па загінуўшых сябрах і, у першую чаргу, камэску Віктару Буяшкіну.  

Афган у ваеннай біяграфіі Гмырака займае толькі 3 месяцы, а па перажытаму хапіла б на 

ўсё жыццё. У адрозненне ад грамадзянскіх, якія ахвотна верылі газетнай прапагандзе аб 

інтэрнацыянальным абавязку, што прывёў савецкія войскі ў гэту ўсходнюю краіну, ваенныя, а тым 

больш афіцэры, дакладна ведалі, што Афганістан – важны стратэгічны плацдарм, валоданне якім 

дазволіць НАТА поўнасцю трымаць тэрыторыю СССР пад кантролем ядзерных боегаловак. Ці мы, 

ці ЗША – трэцяга, як кажуць, не дадзена. Але прафесія ваеннага – гэта не толькі абарона Радзімы 

на яе ўласнай тэрыторыі, гэта яшчэ і бездакорнае выкананне загаду, і вернасць аднойчы прынятай 

прысязе. 

Прысягу Валерый Гмырак прыняў у 1979 годзе, калі вучыўся ў вучэбна-авіяцыйным цэнтры 

«Пясчанка», што пад Віцебскам. Яго і яшчэ 27 хлопцаў адкамандзіраваў туды раённы ваенкамат. 3 

усіх прэтэндэнтаў верталётчыкам стаў толькі Валерый. Потым былі яшчэ афіцэрскія курсы пры 

Саратаўскім ваенным вучылішчы лётчыкаў. Выйшаў адтуль лейтэнантам і быў накіраваны на 

службу на Дальні Усход. Пачынаў лётчыкам-аператарам, а ў 1985 годзе ўжо меў званне капітана і 

пасаду штурмана эскадрыллі. Было яму толькі 24 гады. У гэтым жа годзе яго накіравалі ў 

Афганістан. Дома капітан пакінуў жонку і двое дзяцей. 

– Я ведаў, што магу не вярнуцца, але да падобнага зыходу маральна быў гатовы яшчэ 

тады, калі выбіраў ваенную прафесію. Верыў, што свой лёс не абмінеш. Сёння я ў гэтым нават 

упэўнены, – гаворыць Валерый Іванавіч. 

Сапраўды, толькі лёсу можна быць абавязаным за тое, што застаўся жывым у той 

мясарубцы пад Джелалабадам, за баявыя дзеянні ў якой атрымаў ордэн Чырвонай Зоркі. 

Свой МІ-8 за бартавым нумарам 01 разам з яшчэ некалькімі «васьмёркамі» ён падняў у 

паветра ў раёне Чорнай Гары, калі трэба было знічтожыць духаў, якія толькі што падбілі савецкі 



верталёт. Нечакана напароліся на моцны загараджальны агонь. Амаль адразу была падбіта 

машына вядомага, у верталёта вядучага – пашкоджана лопасць, таму ён зрабіў вымушаную 

пасадку. Вяртушка Валерыя яшчэ паспела падабраць сваіх, якія пакінулі верталёт на парашутах, 

але тут адказала асноўная гідрасістэма. Калі да аэрадрома заставалася зусім нічога, адказала і 

запасная ў яго машыне. Апошнія метры дацягнулі на чэсным слове. Але верталёт ён пасадзіў. 

Машына ўяўляла сабой суцэльнае рэшата. У гэты ж дзень вечарам яны паляцелі зноў, каб 

забіраць борт вядучага, які быў пакінуты ў цясніне. Калі вярталіся назад, то паспелі падняцца 

толькі на вышыню 1250 метраў, і выстраліў «Сцінгер». 

Парашуты паспепі раскрыць, камэск пайшоў неяк у бок, а Валерый прызямліўся ў некалькі 

метрах ад дула з байніцы якога кожную хвіліну маглі раздацца стрэлы. Да таго ж ён сам сабе яшчэ 

і абазначаў факелам, калі даваў сігнал МІ-8. Праляжаць на адкрытай мясцовасці, амаль у пашчы 

ворага восем гадзін, яму ў многім дапамаглі вытрымка і вывучка паляўнічага. Гэтай справе яго 

шмат год вучыў бацька, магчыма, тады і заклаў сыну схільнасць да чыста мужчынскай прафесіі 

ваеннага. 

Раніцай яго забрала вяртушка, а камэск і сябра Віктар Буяшкін разбіўся аб скалы. Было 

гэта 15 лістапада. 

Штурман палка, маёр Валерый Іванавіч Гмырак закончыў службу ў 1992 годзе, калі 

пачалося масавае скарачэнне расійскай арміі. Праз некаторы час вярнуўся на малую радзіму. 

Зараз ён змагаецца з браканьерамі, узначальваючы раённую арганізацыю Беларускага таварыства 

паляўнічых і рыбаловаў. Кажуць, што аматары палявання на касуль і дзікоў ужо адчулі моцную 

хватку баявога афіцэра. 


